
Nog twee vrektes van perde het plaasgevind, wat die totaal op agt (8) bevestigde gevalle van Afrika Perdesiekte sedert verlede maand te staan bring. Die Veeartsenydiens van die Wes-Kaapse Departement Landbou sê nuwe gevalle het op eiendomme op die Anandalepad en op die Bottelarypad net buite die grense van die Stellenbosch landdrosdistrik voorgekom. Monsters wat by verdere hoogs verdagte gevalle op persele op die R44 in die rigting van Somerset-Wes, sowel as in die Franschhoek area geneem is, word tans by Onderstepoort ontleed. Uitslae word vroeg volgende week verwag.

Alhoewel dit blyk dat daar wel verspreiding van die siekte plaasgevind het, wil dit voorkom asof dit steeds beperk is tot hoofsaaklik die Stellenbosch landdrosdistrik. Beamptes van die Department het tot dusver meer as 1150 persele met 'n totale populasie van sowat 3050 perde besoek vir data- en monsterversameling om die moontlike verspreiding van die siekte te monitor. Bykans 'n 1000 dosisse entstof is reeds deur privaat praktiserende veeartse en beamptes van die Departement toegedien binne die 20km radius rondom Elsenburg.

Die algehele verbod op die beweging van perde binne die waarnemings- en vrysone en ander lae risiko areas word tans verslap in die lig van die beperkte verspreiding van die siekte, maar gewone beheermaatreëls ten opsigte van die beheer van Afrika Perdesiekte sal steeds geld. Die verbod op die beweging van perde binne die Stellenbosch landdrosdistrik en geïdentifiseerde hoë risiko areas buite die distrik (Franschhoek en Bottelarypad) word egter steeds streng toegepas. Die bewegingsverbod is van toepassing op alle perde, donkies, muile en sebra's en sluit in alle bewegings na, van, binne en deur die genoemde areas.

Die Minister van Landbou, Omgewingsake en Ontwikkelingsbeplanning Johan Gelderblom sê hy is tevrede dat die regte stappe geneem is en dat die situasie onder beheer is. Hy het ook sy dank uitgespreek vir die goeie samewerking vanaf privaatveeartse, eienaars van perde en veral die provinsie se verkeers- en polisiedienste. "Hulle ondersteuning het 'n groot bydrae gelewer tot die beperking van die verspreiding van die siekte", het Gelderblom gesê.

Eienaars van perde word steeds aangeraai om stalling en streng insekbeheer toe te pas. Addisionele inligting sowel as alle persvrystellings is op die Departement se webwerf beskikbaar onder die mediaskakel by www.elsenburg.com 

